
JAIME ZUBIA ZINKUNEGI “Baserritarren laguna”

Zumaia 1937.06.17.

“Baserritarren laguna” izendapena ematea erabaki du ENBAk gaurko ekitaldian, eta Jaime baserritarren lagun ona izan dela esango nuke. 

Izendapen horretarako pertsona ezin aproposagoa dela iruditzen zait. Baserritarrak errezelo asko izaten du esku zuriko jendearekin eta arrazoiz ere bai behin baino gehiagotan, ziri ederrak sartu baitizkiete zenbaitek. Ez da ordea Jaimeren kasua. 

Jaime gizon okupatua izan da, arlo askotan mugitu izan baita, baina baita zintzoa eta hurbila ere, nekazaritzari lotutako zereginetan batez ere. 

1960an Nekazaritzako peritu ikasketak egin zituenetik, Baserria eta baserritarrak izan dira bere okupazio eta preokupazio nagusienetakoa.

Zabalegi

60ko hamarkadan (1962) hasita profesionalki Zabalegi Nekazari Eskola izan du ogibide, hango irakasle eta zuzendari izan baita urte askoan. Baserritar gazteak prestatzeko asmoarekin hasieran eta gerora helduen etengabeko prestaketan. Zenbait argitalpen lanetan ere parte hartu izan du, besteak beste, Nuestro Tabaco Oscuro (1964) eta El caserío rentable (1969). 

Irratia

Berehala konturatu zen baserriak informazioa ere behar zuela, espezifikoa, berari zegokiona eta hedabideetan ez zela hain ugaria. Lan horretan daramatza 50 urte inguru. Hasi 60ko hamarkada erdi aldean (1963) Loiola Irratian, Herri Irratian gero, Arraten eta Seguran ere bai aldi berean garai batean, eta gaur egun Onda Vascan. 

Astero, bere 14 orri inguruko gidoia prestatu, gero horrekin irratira bertara joan eta han grabatu. Hori lana da, ez pentsa, ordu mordoxka eskatzen duena astero, informazioa biltzen, gidoia idazten, irratira joan, Loiolaraino urte askoan, eta gero grabatu, irratiari ongi dagokion orduan. Hau dena musu-truk egin izan du beti. Ez dakit Herri Irratiak behar bezala behin ere eskertu izan dion Jaimeri hainbeste urtez, halako fideltasunez egindako lana. Nireak behintzat baditu, berandu bada ere.

30 urte inguruan hainbeste gidoi pasa dira nire eskuetatik eta esan dezaket oso ondo informatuta egon izan naizela baserriko gorabeherez, eta han jaiotakoa izan arren baserritarrak gehiago maitatzen erakutsi didala. 

Munduko, Europako, Estatuko zein Euskal Herriko albisteak, ekimenak, proiektuak... denetik erabili du baserritarrak informatuta edukitzeko. Baita lege eta aginduak ere, dena interesatu izan zaio, beharrezkoa baita dena jakitea.

Sustrai

Sustrai, nekazaritza eta arrantza munduari loturiko aldizkarian Erredakzio Kontseiluko kide 1987-89 bitartean. 2003an hartu zuen erretiroa, teorian,  baina lanean jarraitzen du oraindik, halaxe agindu baitzuen aldizkari horretan 2003an, orain hamar urte, Jorge Askasibarrekin batera egin zioten elkarrizketan, eta ez da oraindik erretiratu bere gogoko lanetik.

Ardura politikoak

Bere bi fronte horien erdian, ardura politikoak eskatu zaizkionean ere ez du atzera egin. Gipuzkoako Foru Aldundian bi legealditan ezagutu dugu, batean diputatu, 1987tik 1991ra, Imanol Murua Diputatu Nagusi zela eta zuzendari izan zituen berarekin, Salbador Gorostola nekazaritzan eta Jorge Askasibar, berriz, mendietako zuzendari. 

Beste legealdia, berriz, 1999tik 2003ra izan zen, Diputatu Nagusi Roman Sudupe zela, Jon Mikel Murua izan zen Nekazaritza eta Ingurumeneko Foru Diputatua eta Jaime Zubiak legealdi horretan Nekazaritzako zuzendaritza kargua izan zuen. 

Hor egindako bere lanetan bakar bat nabarmentzen hasita 1988ko uholdeen ondoren baserri bideak konpontzen egindako lana agertzen zaigu. Madrildik eta Jaurlaritzatik zetorren diruari etekin gehiago ateratzen asmatu zuen, negoziaketa luze eta neketsuen ondoren, eta bide horiek auzolanean egin ziren, 500 km baserri-bide alajaina. 24 urte geroago uste dut orduan bertan baino meritu gehiago ematen zaiola orduan egindakoari.

Ardura politikoak izan dituenean ere, sektoretik oso gertu egon izan da beti eta horregatik da hain estimatua sektorean, hori da behintzat berari buruz sektoretik jaso dudana. 

FISC (Mariaren Lagundiko Nazioarteko Solidaritate Fundazioa)

Hauek guztiak aski ez eta oraindik Jaimeren denborak bazuen beste zeregin gehiagotarako astia ere. FISC Lankidetzan eta Garapenerako hezkuntzan oinarritzen den erakundearekin hain zuzen.

Jaime Zubia, FISC-Mariaren Lagundiko Patrono (2008tik 2011rarte) eta boluntario izan da. Bere ekarpena etengabea izan da urte hauetan guztietan. 

Mundukiden Patrono izan da, FISC-Mariaren Lagundiko erakundearen izenean, 2006ko abenduaren 14tik 2013ko martxoaren 22ra arte.

Azken urte hauetan Peruko Programa eta proiektuetan partaidetza zuzena izan du. Proiektuak bisitatu eta hainbat ekarpen egiteaz gain, proiektu hauen jarraipen-komisioetan parte hartu du, hutsik egin gabe, nekazaritza inguruan dituen ezagutzak oso baliagarriak izan baitira han.

Argentinan (Pozo del Tigren) FISC erakundeak bultzatu duen proiektua ere bisitatu zuen bere emaztearekin batera. 

Lourdes Gurutzeta bere emaztea ere bidelagun izan du FISC-eko partaidetzan, Lourdes Euskal Herriko Delegatua izan baita urte askotan.

Beraz, hemengo gauza asko ezagunak izango zenituzten, beste batzuek agian ez, baina inork ez du zalantzarik izango, Jaimek gaurko aitormen hau merezi zuen ala ez, izatekotan ere berak, ez beste inork. 

Bene-benetan zorionak, Jaime! Ongi merezia zenuen hau eta gehiago ere. Eta bukatzeko, zer esango dizut nik, segi lanean ahal duzun arte, probetxuzko lana izango baita zalantzarik gabe egiten duzuna.

